
 
 
 
 
 
 
 
 
 
 
 
 
 
 
 
Бид 2026 оны 09 дүгээр сарын 08-ны өдрийг 
хүртэлх батлагдсан онцлох хууль, тогтоол, 
шийдвэрүүдийг танилцуулж байна. Энэхүү 
мэдээлэлд эрх зүйн мэдээллийн нэгдсэн 
системд бүртгэгдэн орсон огноог баримталсан 
бөгөөд тухайн эрх зүйн актын батлагдсан огноо 
үүнээс өөр байж болохыг анхаарна уу. 
 
I. ХУУЛЬ ТОГТООМЖ: 

 
1.1 Хөдөө аж ахуйн тухай хууль 

 
Улсын Их Хурлын 2026 оны 06 дугаар сарын 19-
ны өдрийн нэгдсэн хуралдаанаар 6 бүлэг, 20 
зүйл бүхий Хөдөө аж ахуйн тухай хуулийг 
баталсан. Тус хуулиар хөдөө аж ахуйн талаар 
төрөөс баримтлах зарчим, хөдөө аж ахуйн 
үйлдвэрлэлийн төрөл, төрөлжилт, хөдөө аж 
ахуйн бүсчлэл, хөдөө аж ахуйн гаралтай түүхий 
эд, бүтээгдэхүүний бэлтгэн нийлүүлэлтийн 
сүлжээ, тогтвортой хөдөө аж ахуйн бодлогын 
тэргүүлэх чиглэл, үйл ажиллагаанд баримтлах 
зарчим, эрсдэл, түүний үнэлгээ, удирдлага, 
хөдөө аж ахуйн үйлдвэрлэл, зах зээлийг дэмжих, 
хамгаалах, хөдөө аж ахуй үйлдвэрлэлийн 
удирдлага, үйл ажиллагааг хэрэгжүүлэгч 
этгээдийн чиг үүрэг харилцан уялдаа бүртгэл, 
хяналт хэрэгжүүлэхтэй холбогдсон харилцааг 
зохицуулна. 
 
1.2 Төрийн болон орон нутгийн өмчит  

компанийн засаглалын тухай хууль  
 
Төрийн болон орон нутгийн өмчит компанийн 
харилцааг Төрийн болон орон нутгийн өмчийн 
тухай хууль, Компанийн тухай хууль болон 
холбогдох бусад хууль тогтоомжуудаар 
зохицуулж ирсэн. Гэвч Төрийн болон орон 
нутгийн өмчийн тухай хуульд “төрийн болон 
орон нутгийн өмчит компани” гэх ойлголтыг 
нарийвчлан тодорхойлоогүйн дээр  тэдгээрийн 
зохион байгуулалт, эрх зүйн хэлбэрийг Иргэний 
хуульд зааснаас өөр хэлбэрээр байгуулж байгаа 
нь хуулийн этгээдийн засаглал, зохицуулалтыг 
ойлгомжгүй болгож байсан.  
Иймд төрийн болон орон нутгийн өмчит 
компанийн талаарх ойлголт, түүнийг үүсгэн 

 
 
 
 
 
 
 
 
байгуулах үндэслэл, шаардлага, шалгуурыг 
ойлгомжтой болгож, тооцоо судалгаа, 
үндэслэлгүйгээр төрийн болон орон нутгийн 
өмчит компани үүсгэн байгуулдаг тогтолцоог 
өөрчилж, Хууль тогтоомжийн тухай хуульд 
заасны дагуу тухайн хуулиар зохицуулах 
нийгмийн харилцаанд хамаарах асуудлыг бүрэн 
хамарч зохицуулах шаардлага үүссэн.  
 
Иймээс Улсын Их Хурлын 2026 оны 07 дугаар 
сарын 02-ны өдрийн  нэгдсэн хуралдаанаар 10 
бүлэг, 51 зүйл бүхий Төрийн болон орон нутгийн 
өмчит компанийн засаглалын тухай хуулийг 
баталсан байна. Тус хуулиар төрийн болон орон 
нутгийн өмчит компани үүсгэн байгуулах 
үндэслэл, журам, ангилал, компанийн үйл 
ажиллагаанд баримтлах зарчим, хяналт, 
удирдлага, зохион байгуулалт болон төрийн 
болон орон нутгийн өмчийн хувьцаа 
эзэмшигчийн эрхийг хэрэгжүүлэхтэй холбогдсон 
харилцааг зохицуулж, компанийн сайн засаглал, 
ил тод байдлыг сайжруулж, санхүүгийн ашигт 
ажиллагаа, өгөөжийг нэмэгдүүлэхийг зорьсон.  
 
1.3 Гэр бүлийн тухай хууль /Шинэчилсэн 

найруулга/ 
 
Улсын Их Хурлын 2026 оны 07 дугаар сарын 03-
ны өдрийн чуулганы нэгдсэн хуралдаанаар Гэр 
бүлийн тухай хуулийн шинэчилсэн найруулгыг 
11 бүлэг, 86 зүйлтэйгээр баталсан.   
 
Тус шинэчилсэн найруулгаар хүүхдийн эрх, 
хууль ёсны ашиг сонирхлыг хамгаалахад түлхүү 
анхаарч, насанд хүрээгүй эцэг, эхээс төрсөн 
хүүхдийн эрх, хууль ёсны ашиг сонирхлыг 
хамгаалах, хүүхдээс тусдаа амьдарч байгаа эцэг, 
эхийн эрх, үүргийг тодорхойлох, хүүхдийн 
хуваарьт хөрөнгийг захиран зарцуулахтай 
холбоотой эцэг, эхийн эрхийг хязгаарлах, хүүхэд 
төрөл садантайгаа харилцах эрхийг хангах зэрэг 
шинэ зохицуулалтыг тусгасан.   
 
Түүнчлэн орчин үеийн гэр бүлийн харилцаанд 
үүсэж буй шинэ асуудлуудыг эрх зүйн хүрээнд 
зохицуулах зорилгоор гэрлэлтийн гэрээ 
байгуулах, нөхөн үржихүйн туслах арга 

ашигласны үр дүнд төрсөн хүүхдийн эцэг, эхийг 
тогтоох, олон улсын шинжтэй гэр бүлийн 
харилцаанд хэрэглэх хууль тогтоомжийг 
тодорхойлох зэрэг зохицуулалтыг шинээр 
нэмсэн.  
 
Ийнхүү шинэчилсэн найруулга нь 1999 онд 
батлагдсан Гэр бүлийн тухай хуультай 
харьцуулахад хүүхдийн эрх, ашиг сонирхлыг 
хамгаалах, орчин үеийн гэр бүлийн харилцааны 
шинэ хэлбэрүүдийг эрх зүйн хувьд зохицуулахад 
илүүтэй чиглэсэн байдлаараа онцлог болж 
байна.  
 
II. УЛСЫН ИХ ХУРАЛ: ОНЦЛОХ ТОГТООЛ 
 
2.1 Монгол Улсын Их Хурлын 2026 оны 

намрын ээлжит чуулганаар хэлэлцэх 
асуудлын тухай  

 
Монгол Улсын Их Хурлын 2026 оны намрын 
ээлжит чуулганаар Боловсролын ерөнхий 
хуульд нэмэлт, өөрчлөлт оруулах тухай хуулийн 
төсөл, Улс төрийн намын тухай хуульд өөрчлөлт 
оруулах тухай хуулийн төсөл, Банкны тухай 
хуульд нэмэлт оруулах тухай хуулийн төсөл, 

Монгол Улсын Үндсэн хуулийн цэцийн тухай 
хуулийн төсөл зэрэг нийт 35 төрлийн хууль, 
тогтоолын төслийн талаар хэлэлцэхээр 
төлөвлөсөн байна.  
 
III. ОЛОН УЛСЫН ГЭРЭЭ 
 
3.1 Зээлийн болон төслийн хэлэлцээр 

соёрхон батлах тухай  
 
Монгол Улс болон Холбооны Бүгд Найрамдах 
Герман Улсын Сэргээн босголтын зээлийн банк 
хооронд 2026 оны 06 дугаар сарын 10-ны өдөр 
байгуулсан "Төвийн бүсийн цахилгаан 
дамжуулах, түгээх сүлжээний үр ашгийг 
дээшлүүлэх төслийн III үе шат"-ны зээлийн 
болон төслийн хэлэлцээрийг, Монгол Улс, Олон 
улсын сэргээн босголт, хөгжлийн банк хооронд 
2026 оны 05 дугаар сарын 08-ны өдөр 
байгуулсан "Эрчим хүч-4 төсөл"-ийн зээлийн 
хэлэлцээрийг Монгол Улсын Засгийн газрын 
өргөн мэдүүлснээр соёрхон баталсан байна.  

